
SADRŽAJ UVOD
U savremenom svijetu, informacije su svuda oko nas. Sa razvojem interneta i društvenih 

mreža, nikada nije bilo lakše doći do informacija. S jedne strane, ovaj pristup omogućava nam 
brzo dobijanje vijesti i saznanje o globalnim događajima, dok s druge strane, stvara izazove 
u razlikovanju istinitih od lažnih informacija. U tom kontekstu, dezinformacije — netačne ili 
obmanjujuće informacije — postale su uobičajeni problem u savremenom društvu.  

Dezinformacije mogu podjednako uticati na pojedinca, društvo i čitav svijet praktično. 
Prije svega dezinformacije mogu značajno uticati na to kako će se odluke donositi u 
svakodnevnom životu. Na primjer, netačne informacije o zdravlju mogu navesti ljude da 
izaberu neefikasne ili čak štetne tretmane, što može imati ozbiljne posljedice po njihovo 
zdravlje. Osim toga, izloženost lažnim informacijama može dovesti do iskrivljenih percepcija 
o određenim pitanjima, kao što su politika, ekonomija ili društveni problemi, što može 
rezultovati predrasudama, strahovima i netolerancijom prema određenim grupama. 

U okviru šire zajednice, dezinformacije mogu dovesti do jačanja podjela i netrpeljivosti. 
Dezinformacije doprinose radikalizaciji i podjelama oko određenih tema i stvaranju 
nepovjerenja među različitim grupama u određenoj zajednici, što otežava uspostavljanje 
konstruktivnog dijaloga i saradnje. U takvom okruženju, zajednice postaju ranjivije na 
manipulacije i propagandu, što može dovesti do destabilizacije društvenih struktura i jačanja 
ekstremnih stavova. Takođe, širenje dezinformacija može oslabiti povjerenje građana u 
državne institucije, medije i stručnjake. Kada se lažne informacije postavljaju kao legitimne, 
građani mogu postati sumnjičavi prema svim izvorima informacija, što destabilizuje društvo 
u cjelini. 

Na međunarodnom planu, dezinformacije mogu doprinijeti jačanju napetosti između 
država. Lažne informacije o vojnim aktivnostima, ekonomskim pitanjima ili ljudskim pravima 
mogu izazvati sukobe i nezadovoljstvo među državama. Takođe, dezinformacije se često 
koriste kao alat za manipulisanje izbornim procesima u različitim zemljama, omogućavajući 
vanjskim akterima da utiču na izbore i preusmjere ishod prema svojim interesima.  

Zbog svega navedenog, postaje ključno razviti vještine medijskog opismenjavanja. To 
podrazumijeva sposobnost kritičkog razmišljanja, razumijevanja funkcionisanja medija 
i načina kreiranja medijskih sadržaja kao i prepoznavanja dezinformacija. Učenje kako 
je moguće pronaći kvalitetne i pouzdane izvore informacija te kako analizirati medijske 
sadržaje može pomoći pojedincima da se zaštite od dezinformacija i da postanu aktivni 
učesnici u informisanju svojih zajednica.

S obzirom na to da su dezinformacije postale sveprisutne, važan je širi društveni angažman 
u borbi protiv njih. To ne znači samo prepoznavanje i odbacivanje netačnih informacija, već 
i aktivno kreiranje i djeljenje vjerodostojnog sadržaja, promovisanje provjere činjenica i 
jačanje kritičkog mišljenja među prijateljima, porodicom i širom zajednicom. Na taj način 
se može stvoriti informisanije društvo koje teži istini i razumijevanju, umjesto polarizaciji i 
dezinformaciji.

Ovaj priručnik ima pet osnovnih ciljeva koji treba da pomognu pojedincima u 
razumijevanju koncepta dezinformacija i borbi protiv dezinformacija:

1.	 Razumijevanje osnovnih pojmova: Objasnićemo šta su dezinformacije, kako se 
razlikuju od srodnih pojmova.

2.	 Oblici dezinformacija: Objasnićemo kako da identifikujete dezinformacije i 
prepoznate ključne signale koji ukazuju na to da nešto nije u redu.

3.	 Prepoznavanje izvora dezinformacija: Objasnićemo ko su sve potencijalni izvori 
informacija koji se mogu prepoznati u svakodnevnoj komunikaciji.

4.	 Reagovanje na uočene dezinformacije: Objasnićemo na koji način je pravilno 
reagovati kada primjetite dezinformacije, uključujući i postupke prijavljivanja u 
skladu sa Kodeksom za štampu i online medije Bosne i Hercegovine

5.	 Odbrana od dezinformacija: Fokusiraćemo se na značaj medijskog opismenjavanja 
kao dugoročne strategije za prepoznavanje i odbacivanje dezinformacija.

Dakle, Ovaj priručnik ima za cilj da pojedincima pruži jasno razumijevanje pojma 
dezinformacija, njihovih različitih oblika i izvora, te da ih opremi vještinama za identifikaciju, 
reagovanje i zaštitu od dezinformacija. Kroz medijsko opismenjavanje i kritičko promišljanje, 
priručnik pomaže čitateljima da se aktivno odupru širenju dezinformacija i doprinesu 
stvaranju informisanije i otpornije zajednice.

1. RAZUMIJEVANJE DEZINFORMACIJA
1.1. Šta su dezinformacije?

Dezinformacije su dokazivo netačne ili obmanjujuće informacije koje se planski 
i (zlo)namjerno kreiraju i sistemski šire s ciljem manipulacije i uticaja na javno mnjenje 
(Ireton, & Posetti, 2018; Wardle & Derakhshan, 2017; Šušnjić, 2011; Bennett & Livingston, 
2018). One mogu imati različite oblike, uključujući tekst, slike, video sadržaje, deep fake 
video i sl. 

Ova definicija se može razložiti na nekoliko ključnih sastavnih dijelova:

•	 Dokazivo netačne ili obmanjujuće informacije:

o	 Jedna od osnovnih karakteristika dezinformacija jeste da su to sadržaji koji 
su u potpunosti izmišljeni i kao takvi ne odgovaraju stvarnosti. Kada se 
kaže da su dezinformacije dokazivo netačne informacije, misli se na sadržaj 
koji, nakon što se analizira, uporedi s činjenicama ili provjeri iz pouzdanih 
izvora, pokazuje jasnu netačnost. Prema tome u dezinformacije ne spadaju 
mišljenja ili interpretacije već sadržaj koji se može dokazati kao netačan kroz 
objektivna sredstva provjere. 

•	 Plansko kreiranje: 

o	 Još jedan od važnih elementa u strukturi dezinformacija je njihovo plansko 
kreiranje. Drugim riječima dezinformacije ne nastaju slučajno nego su 
proizvod sistemskog planiranja u koji je nerijetko uključen veći broj 
pojedinaca, institucija, medija. 

•	 (Zlo)namjerno: 

o	 Dezinformacije takođe karakteriše svjesna namjera komunikatora (Balažić 
& Brglez, 2024). Za razliku od netačnih informacija koje mogu nastati iz 
neznanja ili grešaka (Turčilo & Obrenović, 2020), dezinformacije su najčešće 
stvorene s jasnim ciljem i namjerom da nanesu štetu. Ta šteta može biti 
politička, ekonomska, društvena ili čak lična, u zavisnosti od toga kome su ovi 
sadržaji usmjereni. U tom smislu može se reći da se ciljevi dezinformacija tiču 
polarizacija društva, destabilizacije političkog sistema, slabljenja povjerenja 
u institucije ili diskreditacija pojedinaca ili grupa. Osim toga namjera 
komunikatora može biti i sticanje određene političke, ekonomske ili socijalne 
koristi (Vučetić, 2024). Iako je namjera onoga ko plasira dezinformacije 
vrlo teško dokaziva, učestalost u širenju lažnih informacija može biti jasan 
indikator namjere. Kada pojedinac ili grupa neprestano dijeli sadržaje za koje 
zna da su dezinformacije, to može sugerisati da postoji jasna namjera. 

•	 Sistemsko širenje

o	 Dezinformacije se plasiraju putem jasno određenih kanala kao što su 
društvene mreže, internet portali, blogovi, tradicionalni mediji ili javni 
govori. U eri digitalnih tehnologija upotreba algoritama, ciljanih oglasa ili 
botova može dodatno pojačati domet i uticaj ovih sadržaja, omogućavajući 
im da se šire među publikom. Sistematičnost u širenju podrazumijeva da 



6                               7                                                              

postoji jasno definisana taktika, kao što je ciljanje određenih demografskih 
grupa ili iskorištavanje trenutaka političke i društvene krize.

•	 Uticaj na javno mnjenje

o	 Centralna svrha dezinformacija je uticaj na javno mnjenje. Ovi sadržaji 
su često osmišljeni da manipulišu percepcijom ljudi, da oblikuju stavove 
i usmjeravaju reakcije javnosti prema određenim pitanjima ili subjektima. 
Dezinformacije se mogu koristiti za demonizaciju političkih protivnika, 
mobilizaciju birača ili stvaranje društvene polarizacije i sl. 

Jedan od slikovitijih primjera 
kako dezinformacije nastaju je 
Incident u Glajvicu ili Prepad na 
Glajvic. Ovaj događaj predstavlja 
iscenirani napad koji je izvela grupa 
oficira „bezbjednosne službe“ 
Sicherheitsdienst pod komandom 
Alfreda Helmuta Naujoksa na 
radio-stanicu Sender Gleiwitz 
u Glajvicu (današnje Glivice u 
Poljskoj) 31. avgusta 1939. godine. 
Operaciju je isplanirao Rajnhard 
Hajdrih, jedan od ključnih 
arhitekata holokausta, sa ciljem 
da se stvori privid poljske agresije 
prema Njemačkoj. U okviru ovog 
plana, njemački vojnici su se 
prerušili u poljske vojnike i izveli 
napad na radio-stanicu, pritom 
koristeći prethodno uhvaćene 
Poljake kao “žrtve” incidenta 
(Stasik, 2019). Ovaj događaj može 
poslužiti kao primjer za bolje 
razumijevanje dezinformacija. 
U nastavku ćemo pokazati sve 
elemente dezinformacije.  		
		

•	 Netačne ili obmanjujuće informacije: Događaj je sadržavao potpuno netačne 
informacije, jer je bio izmišljen kako bi se stvorila lažna slika o poljskoj agresiji. 
Njemačka javnost i međunarodna zajednica su bili izloženi obmanjujućim narativima 
o navodnom poljskom napadu.

•	 Plansko kreiranje: Ovaj incident je bio rezultat preciznog planiranja i organizacije 
od strane njemačkih vlasti, posebno od strane Rajnharda Hajdriha, što ukazuje na 
namjerno i sistematsko kreiranje dezinformacije s ciljem postizanja političkih ciljeva.

•	 (Zlo)namjerno: Dezinformacije su imale jasnu zlu namjeru — da opravdaju vojnu 
agresiju Njemačke prema Poljskoj. To je pokazalo namjeru komunikatora da stvori 
percepciju opasnosti koja nije postojala, čime je obezbijeđena podrška za rat.

•	 Sistemsko širenje: Nakon incidenta, dezinformacije su sistemski plasirane kroz 
različite medije i propagandne kanale, čime su se učvrstile lažne tvrdnje o poljskoj 
agresiji.

•	 Uticaj na javno mnjenje: Centralni cilj incidenta bio je manipulisati percepcijom 
javnosti o Poljskoj i legitimizovati vojnu intervenciju. Ova dezinformacija doprinijela 
je stvaranju straha i neprijateljstva prema Poljskoj, a istovremeno je učvrstila poziciju 
Njemačke kao “žrtve” koja se brani od agresije.

Incident u Glajvicu kao što se može vidjeti predstavlja klasičan primjer dezinformacije, 
koja je korišćena kao alat za manipulaciju i uticaj na javno mnjenje, sa dalekosežnim 
posljedicama po međunarodne odnose i istoriju.

Tradicionalni masovni mediji takođe mogu da generišu dezinformacije. Jedan od primjera 
koji to slikovito objašnjava odigrao se 2016. godine u BiH. Naime, nakon što je osnivač 
i vlasnik Dnevnog Avaza, Fahrudin Radončić, optužen za niz krivičnih djela, uključujući 
ometanje rada pravosuđa i trgovinu utjecajem, u Dnevnom Avazu objavljena je anketa u 
kojoj su građani pružili podršku Radončiću. Međutim, među anketiranim se (ne)namjerno 
našla fotografija poznatog britanskog komičara i glumca Rikija Džervisa (Ricky Gervais), 
uz koju je stajalo ime izvjesnog Dževada Aličića (Jutarnji list, 2016). Kasnije je otkriveno 

da su fotografije i ostalih učesnika ankete preuzete sa različitih internet sajtova, što znači da 
te osobe nisu učestvovale u anketi. Ova situacija jasno pokazuje kako je anketa bila potpuno 
fabrikovana s ciljem da pruži lažnu podršku Fahrudinu Radončiću. Očigledan je plan i 
namjera novinara da kreira vrlo tendencizan sadržaj, koji se trebao plasirati putem jednog od 
najčitanijih dnevnih listova u BiH. Ovaj pristup ukazuje na svjesnu i sistematsku aktivnost 
usmjerenu ka manipulaciji javnim mnijenjem i oblikovanju percepcije građana. Korištenjem 
lažnih anketa i falsifikovanih fotografija, novinari su pokušali stvoriti iluziju podrške za 
Fahrudina Radončića. Takvo djelovanje ne samo da narušava integritet novinarstva, već 
takođe doprinosi širenju nepovjerenja među građanima prema medijskim institucijama, što 
može imati dugoročne negativne posljedice na demokratiju i javni diskurs. 

Kao što se može vidjeti iz ovih primjera, dezinformacije se vrlo često otkrivaju tek nakon 
što su se već proširile odnosno nakon što je šteta učinjena. Razlog tome je što su ovakvi 
sadržaji unaprijed i planski kreirani tako da izgledaju uvjerljivo i istinito, pa javnost nije 
ni svjesna dezinformativnog karaktera sadržaja u trenutku njegovog nastajanja i plasiranja 
u javnost. Prema tome stvarni karakter dezinformacija se često otkriva “post festum” – tek 
nakon detaljne analize od strane relevantnih izvora ili institucija. Obični konzumenti često 

nemaju vremena, resursa ili vještina da temeljno provjeravaju informacije koje svakodnevno 
konzumiraju. Sa druge strane postoje i dezinformacije koje nisu kvalitetno osmišljene i mogu 
se razotkriti u vrlo kratkom periodu. Evo nekoliko primjera:

•	 Evidentno neosnovane tvrdnje: Ako neko objavi sadržaj koji se čini previše 
nevjerovatnim ili radikalnim, kao što je “Svi članovi vlade su napustili zemlju” 
bez ikakvih dokaza ili potvrda, takve tvrdnje mogu brzo izazvati sumnju i brzo biti 
provjerene od strane novinara ili stručnjaka.

•	 Pogrešni podaci: Ako je objavljena vijest koja sadrži očigledno netačne podatke, kao 
što je recimo: “U Trebinju je danas pala kiša”, a u isto vrijeme postoje meteorološke 
stanice koje bilježe da je sunčano, takav pokušaj dezinformisanja će se brzo razjasniti.

•	 Smješni ili satirični sadržaji: Ako se na društvenim mrežama dijele objave koje su 
očigledno satirične poput “U Italiji berba špageta uspješnija nego ikada ranije”, one 
često dobijaju brze reakcije i objašnjenja da se radi o šali.

1.2. Dezinformacije i srodni koncepti 

Kako bi se što bolje razumjele dezinformacije i njihov karakter važno ih je razlikovati 
od srodnih pojmova kao što su poluinformacije, spinovi, alternativne činjenice, netačne 
informacije ili teorije zavjere. S tim u vezi u nastavku ćemo pažnju posvetiti definisanju 
ovih srodnih pojmova. 

Poluinformacije ili glasine: Poluinformacije ili glasine su djelimično tačne 
informacije koje obično dolaze iz nepouzdanih izvora i šire se najčešće usmenim putem 
(Peterson &Gist, 1951). Ovi sadržaji su karakteristični zbog toga što ih praktično nije 
moguće potvrditi ili verifikovati. Poluinformacije mogu sadržavati neke tačne činjenice, ali 
su često izvučene iz konteksta ili su nepotpune, što dovodi do iskrivljenih predstava. Recimo 
u lokalnoj zajednici kruži glasina da će se u parku održati koncert poznate muzičke grupe. 
Kako se glasina širi, neki dodaju da će koncert biti besplatan i da će se održati u subotu 
uveče, a drugi pričaju o specijalnim gostima. Na kraju, zajednica postaje uzbuđena zbog 
događaja koji nikada nije bio planiran. Ovaj primjer pokazuje kako se poluinformacije lako 
šire i iskrivljuju sliku stvarnosti.

Netačne informacije: Netačne informacije su sadržaji koje se šire bez namjere da se 
obmane javnost (Turčilo & Obrenović, 2020). Osoba koja dijeli netačne informacije može 
da vjeruje da su sadržaji koje dijeli tačni, iako to nije slučaj. Prema tome ovi sadržaji obično 
nastaju kao plod greške, neznanja ili pogrešnih interpretacija, a ne iz svjesne potrebe za 
manipulacijom. Ako neko objavi na svom nalogu na društvenoj mreži: „Danas je napolju baš 
vruće, sigurno ima 30 stepeni“, iako je stvarna temperatura 22 stepena, to je onda školski 
primjer netačne informacije. Osoba objavljuje ono što veruje da je tačno na osnovu svoje 
percepcije, iako je podatak u suštini netačan. U ovom slučaju ne postoji namjera da se 
obmane javnost, već je u pitanju greška ili subjektivna procjena.

Spin: Spinovati doslovno znači zavrtjeti ili izokrenut i odnosi se na namjerno 
preoblikovanje ili izvrtanje činjenica u svrhu određene agende ili interesa, koristeći 
manipulativne tehnike. U spinovanju se često koriste vjerodostojne informacije koje se 
interpretiraju na način koji utiče na publiku u korist onoga ko ih plasira (Vučetić, 2023). 
Drugim riječima, spinovanje podrazumijeva manipulaciju značenjima, pri čemu se isti 

događaj ili pojava opisuje kao pozitivan ili negativan, u zavisnosti od ciljeva komunikatora.

 Recimo kada lokalne vlasti najave izgradnju mini hidrocentrale, suočavaju se s 
protivljenjem ekoloških aktivista. U pokušaju da umanje kritike, vlasti fokusiraju svoju 
komunikaciju na pozitivne aspekte projekta, ističući da će donijeti obnovljive izvore 
energije, smanjiti troškove električne energije i stvoriti nova radna mjesta. Ovako se skreće 
pažnja s potencijalnih ekoloških problema i stvara utisak da je projekat u najboljem interesu 
zajednice, pri čemu se manipuliše percepcijom javnosti.  

Alternativne činjenice: Jedan od ekstremnih oblika spinovanja se prepoznaje 
u formi tzv. “alternativnih činjenica”1. Alternativne činjenice su često oblikovane tako 
da stvaraju sasvim drugačiju verziju stvarnosti, čak i kada su direktno suprotstavljene 
provjerenim i provjerljivim činjenicama. Iako mogu sadržati djelimično istinite podatke, 
njihov cilj je da publika povjeruje u potpuno drugačiju narativnu konstrukciju. Alternativne 
činjenice pokušavaju da uvedu “drugu istinu” koja se suprotstavlja zvaničnim činjenicama 

ili dokazima, stvarajući zbunjenost ili polarizaciju. Prema tome za razliku od spinovanja 
koji postojeću stvarnost tendenciozno interpretira na određeni način alternativne činjenice 
zapravo nude u potpunosti suprotstavljenu sliku nekog događaja ili pojave odnosno nude 
neku vrstu paralelne, lažne stvarnosti koja zapravo ne postoji. Sa druge strane za razliku 
od dezinformacija koje su uglavnom fabrikovane, alternativne činjenice imaju neku vrstu 
uporišta u stvarnosti jer koriste stvarne događaje na osnovu kojih kreiraju suprotstavljeni 
događaj. Aternativne činjenice su negacija i suprotnost činjenicama, za razliku od toga 
dezinformacije su često fabrikovane laži koje mogu, ali i ne moraju da imaju bilo kakvo 
uporište. 

Različite vrste informacija mogu imati slične osobine, ali se razlikuju u namjeri i 

1 Na konferenciji za novinare nakon inauguracije predsjednika Donalda Trumpa, portparol Bijele Kuće Sean 
Spicer izjavio je da je riječ o “najposjećenijoj inauguraciji u istoriji SAD-a”. Ova tvrdnja izazvala je brzu 
reakciju medija, koji su pokazali da je Spicer pretjerao, jer su fotografije ranijih inauguracija ukazivale na su-
protno. Kada je novinar NBC-a suočio savjetnicu Kellyanne Conway s ovim informacijama, ona je odgovorila 
da je Spicer iznio “alternativne činjenice”. Ovaj trenutak iz januara 2017. godine označio je početak upotrebe 
tog termina, otvarajući novo društveno-političko poglavlje u odnosu prema činjenicama i stvarnosti (više u: 
Vučetić, 2021)

načinu širenja. Dezinformacije, spinovanje su planske aktivnosti s ciljem manipulacije, pri 
čemu su dezinformacije potpuno izmišljene, dok se spinovanje oslanja na stvarne informacije 
prikazane na manipulativan način. Obje vrste sadržaja često se sistemski plasiraju kroz 
organizovane kanale, kao što su mediji i društvene mreže, s namjerom oblikovanja javnog 
mnjenja.

S druge strane, poluinformacije/glasine i netačne informacije češće proizlaze iz 
nepotpunih ili pogrešnih podataka, i mogu biti spontanog karaktera. Glasine mogu biti i 
namjerno plasirane radi postizanja političkih poena, dok netačne informacije najčešće nastaju 
slučajno, bez namjere manipulacije. Ove vrste informacija se obično šire kroz neformalne 
ili manje strukturirane kanale, a njihova prisutnost u javnosti, iako može biti štetna, nije 
sistematski organizovana kao kod dezinformacija i spinovanja. 

Svaki od ovih pojmova igra različitu ulogu u oblikovanju javnog mišljenja, ali svi 
mogu doprinijeti širenju lažnih ili iskrivljenih uvjerenja. U tabeli 1. su slikovito prikazane 
razlike i sličnosti između dezinformacija i sličnih fenomena. 

Tip Informacije Definicija Cilj Planska/ Spontana 
aktivnost

Sistemско plasiranje

Dezinformacija Uvijek namjerno plasirana 
laž.

Manipulacija javnim 
mnjenjem i sticanje koristi.

Da, planski kreirane. Da, sistematski se šire.

Poluinformacija/
Glasina

Nepotpuna informacija čiji 
izvor nije poznat.

Zadovoljavanje znatiželje 
šire javnosti, ali i generisanje 

političkih poena

Može biti spontana i 
planska 

Uglavnom neformalni 
kanali prenosa, može 

biti i sistemska

Netačna informacija Informacija koja nije 
plasirana s namjerom da 

zavara, već je greška.

Ne postavlja specifičan cilj, 
već se dešava slučajno.

Obično je spontana Ne, širenje nije 
sistematsko.

Spinovanje Koristi informacije, 
ali ih predstavlja na 

manipulativan način.

Prikazivanje događaja u 
pozitivnom ili negativnom 

svjetlu.

Da, planski kreirane 
iako je često 

situacionog karaktera

Da, može se sistematski 
širiti kroz medije.

Tabela 1. Dezinformacija i slični koncepti

2. OBLICI DEZINFORMACIJA
Dezinformacija se može pojaviti u različitim formama, koje uključuju tekstualne, 

fotografske i video forme.

2.1. Pisane dezinformacije 

Istorija dezinformacija u štampi seže duboko u prošlost, a novine i časopisi su često 
korišćeni kao alati propagande, manipulacije i širenja dezinformacija, posebno tokom važnih 
istorijskih događaja. Jedan primjer dezinformacija u štampi je fenomen “žutih novina”2 koji 
je postao popularan krajem 19. vijeka u Sjedinjenim Američkim Državama. Ove novine su 
koristile senzacionalizam, lažne priče i preuveličavanje događaja kako bi privukle čitaoce, 
često šireći neistinite informacije o poznatim ličnostima ili dramatičnim događajima, 
što je značajno oblikovalo javno mnjenje i percepciju stvarnosti. U eri digitalnih medija 
tekstualne dezinformacije su postale svakodnevica, a jedan od najčešćih primjera ove 
vrste dezinformacija su clickbait naslovi. U borbi za pažnju publike, urednici sve češće 
pišu naslove kako bi privukli klikove, čak i ako ljudi, kada pročitaju članak, smatraju da 
su prevareni. Primjeri su mnogobrojni, posebno u rubrikama magazin, zabava, ali takođe 
i u informativnim rubrikama. Clickbait sadržaji se sastoje iz dva dijela. Prvi predstavlja 
primamljivi, dramatični i senzacionalistički naslov koji služi kao udica da privuče pažnju 
javnosti, a prepoznaje se u poznatim formama “vjerovali ili ne”. Drugi dio često uključuje 
tekst koji nije pretjerano povezan sa naslovom (Helać, Hasečić, Senkić, 2019). Neki od 
slikovitih primjera clickbait-a su u nastavku: 

•	 “Mislite da znate sve o ovoj popularnoj seriji? Ova scena će vas šokirati!” 
Ovaj naslov insinuira da postoji iznenađenje ili tajna o seriji koja će zaprepastiti 
gledaoce, ali tekst može otkriti samo banalne informacije ili teorije fanova koje nisu 
potvrđene.

•	 “Jedan trik koji koriste svi bogati ljudi da postanu uspješni – vi ga možete 
primjeniti odmah!” 
Ovaj naslov koristi privlačnu riječ “trik” da privuče pažnju, ali sadržaj može biti 
samo generički savijet o upravljanju vremenom ili finansijama, bez stvarnog uvida.

•	 “Ovo je deset načina kako da smršate, a broj sedam će vas oduševiti!” 
Ovaj naslov koristi senzacionalizam i radoznalost kako bi privukao čitaoce sugerišući 
da se u listi krije izvanredan savjet koji bi mogao promijeniti njihov pristup 
mršavljenju, a u suštini se radi o nekom standardnom savjetu, kao što je izbjegavanje 
hrane nakon 19h.

Clickbait se može posmatrati kao oblik dezinformacije (Ireton & Posetti, 2018), 
odnosno namjerno, plansko i sistemsko širenje netačnih odnosno manipulativnih sadržaja. 
Činjenica da naslov ne odražava sadržaj svjedoči o dezinformativnom i manipulativnom 
karakteru ovog sadržaja.

Namjera autora clickbaita je očigledna. On svjesno oblikuje senzacionalističke 

2 Istorija žutih novina počinje krajem 19. vijeka u Sjedinjenim Američkim Državama, kada su novine poput 
“New York World” i “New York Journal” počele da koriste senzacionalizam za povećanje prodaje, fokusir-
ajući se na skandale i dramatične naslove. Ovaj stil novinarstva dobio je naziv po popularnoj strip seriji “The 
Yellow Kid,” koja je prvi put objavljena u “New York World,” a karakterisale su ga neprovjerene informacije, 
senzacionalne ilustracije i emotivni jezik, postavljajući temelje za moderni tabloidni pristup.

naslove koji pobuđuju radoznalost publike, kako bi obezbijedio što veći broj klikova, a time 
i zaradu i profit. Generisanje clickbait sadržaja je u svakom slučaju planska i sistemska 
aktivnost, u koju je nerijetko uključen i veliki broj ljudi koji putem tzv. farmi online portal 
plasiraju ovakve sadržaje kako bi manipulisali javnim mnjenjem i obezbijedili određeni 
profit.

Clickbait je prije svega usmjeren prema ostvarivanju ekonomskih ciljeva, iako se 
može koristiti i u političke svrhe. U svetlu ovih informacija, čitaoci bi trebali biti oprezni i 
kritički razmišljati o sadržaju koji konzumiraju. S obzirom na sve veći uticaj clickbait-a na 
javno mnjenje, važno je prepoznati kako ovakvi naslovi mogu oblikovati naše percepcije 
i stavove. Opasnosti clickbait-a uključuju otupljivanje kritičke oštrice kod čitalaca, 
nemogućnost prepoznavanja kvalitetnih sadržaja, gubitak dragocijenog vremena na površne 
članke, kao i manipulaciju javnim mnjenjem putem netačnih informacija.

2.2. Foto dezinformacija 

Pored potpuno fabrikovanih fotografija koje imaju dezinformativni karakter, 
jedan od najopasnijih oblika foto dezinformacija je tzv. dekontekstualizovana fotografija. 
Dekontekstualizovana fotografija je oblik dezinformacije u kojem se autentična fotografija 
ili video materijal koristi za ilustrovanje događaja ili situacije koja nema nikakve veze s 
originalnim sadržajem (Vučetić, 2021a). Ova praksa se često koristi na društvenim mrežama 
i u medijima, gde se slike iz stvarnih događaja mogu ponovno upotrebiti kako bi se stvorila 
lažna narativa ili prenela iskrivljena percepcija određenih okolnosti. 

Jedan od slikovitih primjera dekontekstualizovane fotografije pojavila se tokom 
2020. g odine, na kojoj se nalazi preko 20.000 ljudi okupljenih na jednom mjestu, a koja 
je predstavljena kao snimak masovnih demonstracija protiv restriktivnih mjera vezanih 

za pandemiju COVID-19. Iako je slika korišćena da ilustruje proteste, ispostavilo se da 
je zapravo snimljena na događaju iz 2019. godine, čime je izmanipulisana njena svrha i 
kontekst, što dodatno naglašava opasnost dekontekstualizacije kao oblika dezinformacije. 

Takođe još jedan primjer dekontekstualizovanog sadržaja je vezan za pandemiju 
COVID-19 je fotografija koja prikazuje leševe razbacane po ulicama kineskog grada Vuhana. 
Iako je ova slika izazvala veliku pažnju i strah kod javnosti, analize su pokazale da se na 

fotografiji zapravo nalaze ljudi koji su učestvovali u umjetničkom projektu u Frankfurtu 
2014. godine. Ovaj slučaj ilustruje kako se vjerodostojne fotografije mogu koristiti u potpuno 
drugačijem kontekstu, čime se menja njihovo prvobitno značenje i dovodi do širenja lažnih 
narativa.  Lažni kontekst je posebno opasan jer može učiniti da vjerodostojne slike izgledaju 
kao relevantni dokazi za neprovjerene ili lažne tvrdnje, čime se dodatno potkopava poverenje 
u medijske izveštaje i informacije. Osim toga, ovakvi sadržaji mogu da generišu paniku 
i strah što dodatno zbunjuje javnost. Opasnost od širenja dekontekstualizovanih sadržaja 
je veća ukoliko u njoj učestvuju informativni mediji koji sa sobom nose i određenu dozu 
kredibilnosti i vjerodostojnosti (Vučetić, 2021a) .

2.3. Video dezinformacije 

Video dezinformacije imaju svoju relativno dugu istoriju. Televizija je tokom svog razvoja 
često bila sredstvo dezinformativnih i propagandnih aktivnosti. U vrijeme Hladnog rata, 
recimo, televizija je bila ključni kanal za širenje propagande, s obje strane ideološke granice. 
Državne televizije često su prenosile izvještaje koji su glorifikovali svoje vlastite vojne i 
diplomatske uspjehe ili diskreditovali protivnike, utičući na percepciju građana o stvarnom 
stanju stvari. Sa razvojem digitalnih tehnologija razvija se i tzv. deepfake softveri koja 

koristi napredne digitalne tehnologije 
i vještačku inteligenciju za kreiranje 
lažnih, ali veoma uvjerljivih video 
sadržaja. Ova tehnologija omogućava 
manipulisanje slikama, zvukovima i 
pokretima kako bi se stvorili sadržaji 
koji prikazuju ljude koji govore ili 
rade stvari koje nikada nisu uradili. 
Deepfake može biti korišten u različite 
svrhe, uključujući zabavu, ali također 
predstavlja značajnu prijetnju u 
kontekstu dezinformacija. U tom 
kontekstu, poznati američki režiser 
Jordan Peele postavio je na YouTube 
montirani snimak u kojem Barack 
Obama naziva Donalda Trumpa 
„totalnim idiotom“. Ova izuzetno 
uvjerljiva video i audio sinhronizacija 

poslužila je kao svojevrsno upozorenje o opasnosti vremena u kojem je moguće uz korištenje 
vještačke inteligencije kreirati sadržaje koji djeluju potpuno stvarno (Vučetić, 2019). Primjeri 
upotrebe vještačke inteligencije u cilju generisanja fake sadržaja već su vidljivi. U protekloj 
godini među popularnijim fake sadržajima koji su nastali uz pomoć vještačke inteligencije 
(najčešći alati za generisnje fotografija uz pomoć vještačke inteligencije su Dall-E, and 
Midjourney) su fotografija Pariza koji je prekriven smećem kao i fotografija Elona Maska 
koji šeta ruku pod ruku sa Mery Barrom inače šeficom General Elektrika glavnog Maskovog 
konkurenta. Nezaboravne su takođe fotografije papa Franje u balenciagi ili lažno hapšenje 
Donalda Trampa (Vučetić, 2024a)

Deepfake tehnologija se koristi za stvaranje dezinformacija koje mogu biti vrlo štetne. U 
ovom kontekstu, deepfake može:

•	 Manipulisati javnim mnijenjem: Korištenjem lažnih videozapisa javnih ličnosti 
može se stvoriti pogrešna slika o njihovim stavovima ili djelovanjima, što može 
uticati na političke odluke ili percepciju javnosti.

•	 Podsticati sukobe: Lažni videozapisi koji prikazuju nasilje ili kontroverzne izjave 
mogu izazvati društvene nemire ili čak sukobe, posebno u politički nestabilnim 
regijama.

•	 Oštetiti reputaciju: Deepfake može biti korišten za nanošenje štete pojedincima, 
posebno onima koji su javne ličnosti, putem lažnih video sadržaja koji ih prikazuju u 
kompromitirajućim situacijama.

Ono što je takođe vrlo važno napomenuti jeste da deepfake može izazvati čak i veće 
posljedice u nerazvijenim nego u razvijenim društvima. Naime, u nekim zemljama gdje 
je, generalno, relativno velika stopa nepismenosti i tehnološke nerazvijenosti, iznenadna 
pojava deepfake videosadržaja može imati daleko veće posljedice. Naime, manje obrazovani 
ljudi skloni su da vjeruju svemu što se pojavi na TV-u, odnosno, na nekom od monitora ili 
displeja. U tom smislu kreiranje lažnog, a potpuno uvjerljivog sadržaja je, svakako, opasno 
oružje koje može da manipuliše velikim brojem ljudi. Opasnost deepfake sadržaja bi mogla 
pogotovo biti izražena u zemljama s autoritarnim uređenjima u kojima vlade kontrolišu 
protok informacija. U ovim zemljama deepfake bi mogao biti korišten za kreiranje veće 
podrške lideru, generisanje straha od unutrašnjih i vanjskih neprijatelja kao i za mobilizaciju 
stanovništva za potrebe vladajućeg sistema (Vučetić, 2019).

3. IZVORI DEZINFORMACIJA 
Dezinformacije koje pogađaju običnog čovjeka dolaze iz različitih izvora, koji se 

često međusobno prepliću i koriste različite tehnike za širenje lažnih ili manipulativnih 
informacija. Prema dosadašnjim istraživanjima, najznačajniji izvori dezinformacija su 
sajtovi bez impresuma, politički trolbotovi, fast thinkeri i sami političari.

3.1. Sajtovi bez impresuma

Sajtovi koji nemaju jasno naznačene informacije o vlasništvu, uredništvu ili autorima 
sadržaja predstavljaju jedan od najčešćih izvora dezinformacija. Ovi sajtovi često plasiraju 
lažne ili manipulativne vijesti bez odgovornosti. Nedostatak impresuma omogućava 
anonimnost, što otežava praćenje izvora informacija i odgovornost za eventualnu štetu 
(Vučetić, 2024). Ovi portali često funkcionišu kao “fabrike lažnih vijesti” (Zulejhić, 2019) i 
ciljaju na izazivanje emocionalnih reakcija kod publike, kao i na manipulaciju percepcijom 
stvarnosti.

Farme lažnih portala su mreže web stranica koje kreiraju i distribuišu dezinformacije, 
lažne vijesti, ili manipulativni sadržaj u cilju ostvarivanja različitih ciljeva, poput političke 

propagande, ekonomske dobiti putem oglasa, ili destabilizacije društvenih i političkih 
zajednica. Ove “farme” su organizovane tako da izgledaju kao stvarni, kredibilni mediji, 
ali zapravo služe za širenje lažnih ili manipulisanih informacija. Jedan od najozloglašenijih 
slučajeva farme lažnih portala zabilježen je u malom gradu Velesu u Makedoniji, gdje su 
mladi ljudi pokrenuli na stotine lažnih portala s ciljem zarađivanja putem oglasa. Mnogi od 
tih portala širili su lažne vijesti o američkim predsjedničkim izborima, favorizujući jednog 
kandidata, kako bi povećali klikove i zaradu. Jedan od prvih tekstova koji su objavili na ovim 
portalima je bio da je papa Franjo dao podršku Donaldu Trampu tokom trke za predjsednika 
SAD-a 2016. godine (Subramanian, 2017).

Kako funkcionišu farme lažnih portala?
•	 Više lažnih stranica: U okviru farme se obično kreira veliki broj web stranica koje 

izgledaju kao legitimni mediji. Ove stranice često imitiraju dizajn poznatih medijskih 
kuća, koriste slične nazive domena ili prenose lažne vijesti iz stvarnih izvora kako bi 
bile uvjerljivije.

•	 Automatizacija sadržaja: Lažni portali često koriste automatizovane sisteme 
(botove) za brzo kreiranje i objavljivanje sadržaja. Botovi preuzimaju vijesti iz drugih 
izvora, iskrivljuju ih ili potpuno izmišljaju, a zatim distribuiraju putem mnogobrojnih 
stranica.

•	 Širenje putem društvenih mreža: Farme lažnih portala ciljaju na viralnost. Sadržaj sa 
ovih portala često se širi putem društvenih mreža pomoću botova i lažnih naloga kako 
bi privukao što veći broj posjetilaca. Lažni naslovi, emotivni ili senzacionalistički, 
često se koriste za privlačenje pažnje.

•	 Klikbejt zarada: Iako neki portali služe političkim ciljevima, mnoge farme lažnih 
portala stvaraju profit putem oglasa. Što više klikova dobiju njihove vijesti, to 
više novca zarađuju. Naslovi koji izazivaju strah, ljutnju ili radoznalost često su 
najuspješniji u privlačenju pažnje.

•	 Korištenje dezinformacija za politički uticaj: U mnogim slučajevima, farme 
lažnih portala se koriste kao alat političke propagande. Tokom izbora, one mogu 
širiti lažne informacije o kandidatima, pokušati manipulisati glasačima ili kreirati 
društvene podjele. Ovakve operacije su zabilježene u više država, posebno tokom 
političkih kriza.

Osim lažnih informativnih portal društvene mreže takože igraju važnu ulogu u širenju 
dezinformacija zbog nekoliko faktora:

•	 Brzina širenja: Informacije se šire brže nego ikad, često bez provjere istinitosti. 
Jedan post može biti podeljen hiljadama puta u nekoliko minuta.

•	 Algoritmi: Mnogi društveni mediji koriste algoritme koji favorizuju sadržaj koji 
izaziva snažne emocionalne reakcije. Dezinformacije često izazivaju ljutnju, strah ili 
uzbuđenje, što ih čini pogodnim za viralno širenje.

•	 Eho komore: U online zajednicama često se formiraju “eho komore”, gdje ljudi 
dijele i podržavaju slične stavove. Ovo može dovesti do širenja dezinformacija koje 
odgovaraju već postojećim vjerovanjima, bez kritičkog preispitivanja.

Razumijevanje ovih aspekata pomoći će vam da postanete kritičniji prema informacijama 
koje susrećete, kao i da prepoznate kako i zašto se dezinformacije šire u našem svakodnevnom 
životu.

3.2. Politički botovi

Politički botovi su plaćeni pojedinci ili organizovane grupe koje učestvuju u online 
diskusijama s ciljem izazivanja političkih sukoba i manipulacije informacijama. Njihova 
aktivnost je posebno intenzivna tokom predizbornih kampanja kada nastoje uticati na 

javno mnjenje(Vučetić, 2020). Jedan korisnik često upravlja s više lažnih naloga  kako bi 
istovremeno objavljivao slične komentare. Politički botovi na društvenim mrežama imaju 
više funkcija:

•	 Izazivaju sukobe: Namjerno ulaze u diskusije kako bi provocirali korisnike i 
podstakli polarizaciju.

•	 Šire dezinformacije: Distribuišu lažne vijesti i netačne informacije koje favorizuju 
političkog patrona ili štete protivnicima. Njihove aktivnosti čine da izgleda kao da 
politički patron uživa veću podršku nego što je stvarno slučaj

•	 Koriste govor mržnje: Oštra retorika, uvrede i pretnje usmjerene su ka 
obesmišljavanju zdrave diskusije.

3.3. Političari

Političari su često izvori dezinformacija u političkom prostoru, bilo kroz direktne 
laži, spinovanje činjenica, ili plasiranje alternativnih činjenica. Njihov osnovni cilj je 
manipulacija javnim mnjenjem radi sticanja ili očuvanja političke moći (Vučetić, 2024). Ove 
dezinformacije najčešće dolaze u obliku selektivnog prikazivanja informacija, iskrivljavanja 
istine ili potpunog izmišljanja događaja. Političari najčešće koriste javne nastupe u medijima 
i prostor na društvenim mrežama kako bi plasirali različite oblike dezinformacija, pri čemu 
koriste različite strategije. U nastavku su navedene tri ključne strategije koje se koriste u 
ovom kontekstu.

•	 Ekstremne tvrdnje bez dokaza: Političari mogu iznositi dramatične ili nevjerovatne 
tvrdnje koje nemaju relevantne dokaze. Takve izjave često uključuju neosnovane 
optužbe ili senzacionalističke tvrdnje koje su usmjerene na izazivanje snažnih 
reakcija. Ako tvrdnja zvuči previše ekstremno ili nevjerovatno, treba se zapitati 
odakle dolazi ta informacija, odnosno provjeriti da li je potkrijepljena dokazima ili 
relevantnim izvorima.

•	 Emocionalni apel: Političari često koriste emocionalne apele kako bi privukli 
pažnju i izazvali snažne reakcije kod publike. Političari mogu koristiti strah, paniku 
ili bijes kako bi manipuliali javnošću. U tom smislu ukoliko neka informacija izaziva 
snažne emotivne reakcije potrebno je zapitati se da li je informacija zaista zasnovana 
na činjenicama, ili je njena osnovna funkcija upravo izazivanje emotivnih reakcija. 
Sadržaji koji se fokusiraju na strah ili paniku često imaju za cilj da provociraju 
reakcije bez kritičkog otklona.

•	 Sistemsko ponavljanje netačnih informacija: Kada se iste netačne tvrdnje 
ponavljaju u različitim kontekstima, može se stvoriti lažni osećaj istinitosti, 
poznat kao “efekat ponavljanja”. Ova tehnika koristi se kako bi se publika navela 
da povjeruje u određene informacije samo zato što ih često čuje. U tom smislu 
potrebno je obratiti pažnju na to ko ponavlja informacije i sa kojim ciljem. Važno je 
informisati se u razgovoru sa prijateljima ili kolegama o informacijama koje se šire. 
Ponekad, drugačija perspektiva može pomoći u prepoznavanju ponavljanja netačnih 
informacija.

Kao posljedica političkog širenja dezinformativnih sadržaja mogu se javiti
•	 Zbunjenost birača: Birači postaju nesigurni šta je istina, što otežava donošenje 

informisanih odluka.
•	 Diskreditacija protivnika: Širenjem lažnih informacija o političkim oponentima, 

političari direktno utiču na smanjenje povjerenja u alternativne političke opcije.

•	 Skretanje pažnje: Dezinformacije se često koriste kako bi se pažnja javnosti 
preusmjerila s kontroverznih tema.

Ova praksa destabilizuje demokratske procese i produbljuje nepovjerenje prema 
institucijama, što naglašava potrebu za većom medijskom pismenošću i kritičkim 
razmišljanjem među biračima.

3.4. Tradicionalni masovni mediji

Tradicionalni masovni mediji koji su u klijentelističkim odnosima s političkim 
subjektima predstavljaju ključne alate za širenje propagande i dezinformacija. Takvi mediji 
često izvještavaju pristrasno ili selektivno, favorizujući određene političke aktere ili 
agende pri čemu sužavaju prostor za javnu diskusiju (Turčilo, Buljubašić, 2017). Ovaj odnos 
omogućava političkim subjektima da utiču na sadržaj medija kako bi kreirali narative koji 
odgovaraju njihovim interesima .
Načini širenja dezinformacija kroz klijentelističke medije:

1.	 Pristrasno izvještavanje: Fokusiranje na pozitivne aspekte određene politike ili 
političara, dok se negativni događaji ignorišu ili minimizuju.

2.	 Selektivno informisanje: Objavljivanje samo onih činjenica koje podržavaju 
određenu političku agendu, dok se ključne informacije koje bi pružile cjelovitu sliku 
izostavljaju.

3.	 Manipulacija kontekstom: Prikazivanje događaja na način koji odgovara interesima 
političkih aktera, često kroz iskrivljavanje stvarnosti ili iznošenje dezinformacija.

Posljedice:
•	 Manipulisana percepcija stvarnosti: Publika stiče iskrivljenu sliku događaja, što 

otežava razumijevanje stvarnih političkih i društvenih zbivanja.

•	 Produbljivanje podjela: Selektivno izvještavanje doprinosi polarizaciji društva, jer 
mediji potiču antagonizam među različitim grupama ili političkim opcijama.

•	 Oslabljena demokratija: Kada mediji služe interesima političkih elita, smanjuje 
se prostor za objektivno izvještavanje, čime se ograničava javna rasprava i kritička 
evaluacija vlasti.

Ovi medijski odnosi doprinose širenju propagande, što dodatno destabilizuje društvo i 
slabi povjerenje u nezavisno novinarstvo.

3.5. Resursi i vještine za verifikaciju informacija

Vještine i znanja koji se tiču verifikacije informacije u savremenom medijatizovanom 
društvu su postale vrlo važne. U tom smislu je prije svega važno znati koristiti brojne alate koji 
su dostupni za verifikaciju informacija do kojih se dođe u online prostoru. Postoji relativno 
veliki broj fact – checking sajtova koji su korisni da se dođe od vjerodostojne infromacije. 
Fact checking platforme su nezavisne organizacije koje su transparetne u svom radu i koje se 
pridražavaju  profesionalnih standarda kako bi verifikovali sadržaje koje objavljuju masovni 
mediji. Neki od najpoznatijih sajtova su:

•	 Snopes: Poznat po detaljnim istraživanjima teorija zavjera i dezinformacija.

•	 FactCheck.org: Fokusira se na provjeru izjava političara i javnih ličnosti.

•	 PolitiFact: Ocjena tačnosti političkih izjava i vijesti.

Takođe važno je znati na koji način samostalno provjeriti odnosno verifikovati informacije 
do kojih se dođe u online prostoru. Prvo što treba razmotriti prilikom ocjenjivanja informacija 
je izvor. Da li recimo online stranica sa koje se preuzimaju sadržaji ima impresum? 
Posjedovanje impresuma je prvi znak profesionalnosti i transparentnosti nekog medija. 
Impresum pruža informacije o uredništvu, vlasnicima i kontakt podacima, što pomaže u 
procjeni pouzdanosti izvora i omogućava čitataocima da prepoznaju odgovorne osobe za 
sadržaj koji se objavljuje.

Osim toga, uvijek je preporučljivo potražiti dodatne izvore za određeni sadržaj. 
Naime, ako je više medija objavilo istu vijest, to može povećati njen kredibilitet i ukazati na 
to da je informacija provjerena iz više nezavisnih izvora. Ovaj pristup pomaže u smanjenju 
rizika od prihvatanja lažnih ili obmanjujućih informacija, jer se oslanja na kolektivnu potvrdu 
različitih novinarskih timova i redakcija, čime se osigurava viši nivo tačnosti i pouzdanosti. 
Uzimanje u obzir višestrukih izvještaja o istoj temi može takođe pružiti širu perspektivu 
o događaju, omogućavajući bolje razumijevanje konteksta određenog događaja ili poruke. 
Isto tako važno je provjeriti datum objave; često se informacije i sadržaji recikliraju u cilju 
sticanja dodatne pažnje ili viralnosti. Lažni tekstovi cirkulišu online prostorom i s vremena 
na vrijeme ponovo postaju aktuelni, pa je ključno obratiti pažnju na datum objave, jer stari 
tekstovi i sadržaji često nisu relevantni i kao takvi mogu imati dezinformativni karakter.  

Ukoliko je neka informacija izuzetno važna, a ne postoji način da se provjeri u drugim 
medijima, uvijek se mogu konsultovati, kao što je već istaknuto, fact – checking sajtovi, 

ali i prijatelji, kolege, 
poznanici koji su 
stručnjaci iz određene 
oblasti ili bibliotekari. 
Oni mogu pomoći da 
se utvrdi relevantnost 
određene informacije i 
da se pronađu dodatni 
izvori. 

Zatim važno 
je biti svjestan da 
s e n z a c i o n a l i s t i č k i 
clickbait naslovi koji su 
preplavili online prostor 
služe da privuku pažnju 
i izazovu emocionalne 
reakcije čitaoca, te da 
se iza takvih naslova 
često kriju nedovoljno 
provjereni sadržaji. 
Ovi naslovi koriste 
dramatičan jezik, 
preuveličavanje ili čak 
i lažne tvrdnje kako bi 

povećali klikove i posjete, što može obmanuti čitaoce i dovesti do širenja dezinformacija.

Takođe, važno je biti oprezan i ne postati žrtva šala i satire u online prostoru, jer mnogi 
sadržaji nastaju kao plod nečijeg smisla za humor. U tom smislu jedan od efikasnih alata za 
verifikaciju fotografija je image reverse search, koji omogućava pretragu slike na internetu 
kako biste otkrili gde je i kada određena fotografija prvobitno objavljena ili da li je korišćena 
u kontekstu koji je potpuno različit od onog koji je predstavljen. Ovaj alat može pomoći u 
identifikaciji lažnih ili izmjenjenih slika, koje su nerijetko predmet satire i zabave.

Konačno jako je važno biti svjestan da naši stavovi i predrasude značajno utiču na to kako 
ćemo interpretirati medijske sadržaje. Čak i kada je neki sadržaj tačan, može se desiti da se ne 
poklapa sa našim stavovima, što može otežati našu sposobnost da ga objektivno procjenimo 
ili razumijemo. Zbog toga je važno biti otvoren za različite perspektive i kritički preispitivati 
vlastite stavove kako bi se bolje razumjele i analizirale medijske poruke (IFLA, 2017). 

Razvijanje ovih vještina prepoznavanja dezinformacija može pomoći svakome da 
postane informisaniji konzument vijesti i osnaženi građanin u borbi protiv širenja netačnih 
informacija.

4. REAGOVANJE NA DEZINFORMACIJE
U mnogim zemljama postoje etički standardi i kodeksi ponašanja za novinare i 

medije koji se tiču dezinformacija.  Kodeks za štampu i online medije Bosne i Hercegovine 
takođe prepoznaje dezinformacije kao jedan od problema sa kojim se suočava novinarska 
profesija.  U članu 8. Kodeksa3 se ističe da urednici i novinari u štampanim i online medijima 
moraju biti svjesni štetnosti objavljivanja i prenošenja dezinformacija jer to predstavlja 
grubo kršenje osnovnih pravila novinarske profesije. 

Važno je naglasiti da preuzimanje dezinformacija iz drugih izvora ili medija ne 
oslobađa odgovornosti one koji ih prenose. Na primjer, ako jedan portal preuzme lažnu vijest 
od drugog medija, poput netačne informacije o nekoj političkoj ličnosti ili događaju, taj prvi 
portal i dalje snosi odgovornost za širenje neistinite informacije. Čak i ako nije direktni izvor 
dezinformacije, medij koji je prenosi mora provjeriti tačnost sadržaja prije objavljivanja. 
U suprotnom, taj medij ugrožava svoj kredibilitet i povjerenje publike, jer neosnovano širi 
lažne informacije. 

Urednici i novinari moraju biti svjesni da širenje dezinformacija ne samo da šteti 
javnom interesu, već dovodi i do značajnog gubitka kredibiliteta medija koji ih plasira.

4.1. Koraci za podnošenje žalbe Vijeću za štampu i online medije BiH

1.	 Kontaktiranje urednika:

•	 Podnosilac žalbe treba prvo kontaktirati izdavača ili odgovornog urednika 
medija koji je objavio sporni sadržaj.

2.	 Obavještavanje Vijeća za štampu i online medije:

•	 Osim prigovora redakciji, potrebno je obavijestiti Sekretarijat Vijeće za 
štampu i online medije o sumnjivom sadržaju putem pošte ili e-maila na 
info@vzs.ba, uz objašnjenje i precizne naznake gdje i kada je objavljen 
sporni tekst ili kopiju spornog teksta. 

3.	 Poštovanje rokova:

•	 Za štampane medije, žalba se mora podnijeti u roku od 30 dana od dana 
objave spornog sadržaja.

•	 Za online medije, žalba se može podnijeti sve dok je sporni tekst dostupan 
na platformi.

4.	 Priprema validne žalbe:

•	 Žalba mora sadržavati tačan citat ili dio teksta za koji se tvrdi da krši odredbe 
Kodeksa.

•	 Priložiti jasnu verziju ispravke ili demantija.

5.	 Ograničenje dužine ispravke/demantija:

•	 Bitno je da ispravka ili demanti ne budu duži od izvornog teksta koji je 
3 Kodeks za štampu i online medije BiH dostupan na: https://vzs.ba/kodeks-za-stampane-i-online-medije-bih/ 

predmet žalbe.

6.	 Procjena od strane medija:

•	 Medij koji je objavio sporni sadržaj razmatra žalbu.

•	 Ukoliko urednik prihvati da je došlo do povrede Kodeksa objavljuje demanti 
ili ispravku.

•	 Ukoliko urednik smatra da nije došlo do povrede Kodeksa, postupak se 
nastavlja i upućuje se Žalbenoj komisiji Vijeća za štampu i online medije.

7.	 Odluka Žalbene komisije

•	 Žalbena komisija, koja se sastoji od 9 članova (profesori, advokati, 
novinari, predstavnici javnosti), donosi odluku o predmetu na osnovu 
konsenzusa. Ova odluka može uključivati preporuke za ispravku ili 
druge mjere.

Podnošenje prijave kada se uoče dezinformacije donosi niz prednosti, kako za pojedinca, 
tako i za širu društvenu zajednicu. Evo nekoliko ključnih prednosti:

•	 Zaštita prava na istinitu informaciju – Prijavom dezinformacija pomažete da 
javnost dobije tačne i provjerene informacije.

•	 Povećanje odgovornosti medija – Redovnim prijavljivanjem, mediji postaju 
svjesniji svoje odgovornosti i poštovanja novinarskih standarda.

•	 Podizanje medijskih standarda – Prijavljivanje dezinformacija doprinosi 
unapređenju profesionalnog izvještavanja i boljeg kvaliteta medijskih sadržaja.

•	 Smanjenje širenja dezinformacija – Ispravke i demantiji zaustavljaju širenje lažnih 
informacija i omogućavaju širenje tačnih podataka.

•	 Jačanje povjerenja u medije – Ispravljanje grešaka podiže povjerenje javnosti u 
medije, što je ključno za njihovu kredibilnost.

5. ODBRANA OD DEZINFORMACIJA: 
MEDIJSKO OPISMENAVANJE KAO 
DUGOROČNA STRATEGIJA

Borba protiv dezinformacija zahtijeva sistemski pristup koji uključuje raznovrsne 
strategije i inicijative usmjerene na smanjenje uticaja lažnih informacija na društvo. U tom 
kontekstu, razvoj medijske pismenosti predstavlja jedan od ključnih sistemskih odgovora na 
izazove koje postavljaju dezinformacije.

Medijska pismenost obuhvata set vještina i znanja koja omogućavaju pojedincima 
da kritički analiziraju, interpretiraju i vrednuju medijske sadržaje (Tajić, 2013) . Medijska 
pismenost uključuje razumijevanje načina na koji mediji funkcionišu, prepoznavanje 
različitih vrsta medijskih poruka, kao i sagledavanje uticaja tradicionalnih masovnih 
medija i savremenih medijskih tehnologija na mišljenje i ponašanje ljudi (Vučetić, 2019a). 
Osnovni cilj medijske pismenosti je osnaživanje pojedinaca da postanu aktivni i članovi 
demokratskog društva (Vajzović et al 2021) i  odgovorni konzumenti medijskih sadržaja, 
sposobni da prepoznaju lažne vijesti i dezinformacije.

5.1. Uloga obrazovnih institucija

Obrazovne institucije igraju ključnu ulogu u razvoju medijske pismenosti jer predstavljaju 
primarnu platformu za učenje i oblikovanje stavova mladih ljudi. Integracija medijske 
pismenosti u školske kurikulume može se ostvariti na sljedeće načine:

•	 Interdisciplinarni pristup: Medijska pismenost može se integrisati u različite 
predmete poput književnosti, društvenih nauka i umjetnosti, čime se učenicima 
omogućava da analiziraju medijske poruke iz različitih perspektiva. Ovaj pristup 
podstiče kritičko razmišljanje i razumijevanje konteksta medijskih sadržaja.

•	 Praktične aktivnosti: Učenici mogu učestvovati u projektima koji uključuju 
kreiranje medijskog sadržaja, kao što su novinski članci, video izvještaji, blogovi ili 
podcast. Ove aktivnosti osnažuju učenike da prepoznaju i razumiju procese stvaranja 
medijski sadražaja i funkcionisanje medija u širem smislu.

•	 Obuka nastavnika: Ključni faktor uspjeha je osposobljavanje nastavnika da 
podučavaju medijsku pismenost. Obrazovni programi treba da uključuju kurseve i 
radionice koje će učiteljima pružiti alate i resurse potrebne za efikasno podučavanje.

5.2. Uloga roditelja u razvoju medijske pismenosti

Roditelji igraju važnu ulogu u razvoju medijske pismenosti kod svoje djece, jer su oni 
prvi i najvažniji uzori i učitelji. Njihovo razumijevanje medija kao okruženja u kojem djeca 
odrastaju direktno utiče na sposobnost djece da se snađu u savremenom, medijski bogatom 
svijetu.

•	 Razumijevanje medijskog okruženja: Roditelji treba da budu svjesni da mediji 
oblikuju svakodnevicu njihove djece, uključujući tradicionalne medije poput 
televizije i štampe, kao i savremene digitalne platforme i društvene mreže. Ukoliko 

roditelji nemaju razvijenu svijest o opasnostima koje ovi mediji donose, kao što su 
dezinformacije ili cyberbullying, teško je očekivati da će njihova djeca naučiti kako 
da se kritički odnose prema tim sadržajima, ali i (medijskoj) stvarnosti generalno.

•	 Kreativni potencijali savremenih tehnologija: Roditelji treba da prepoznaju i 
kreativne prednosti savremenih tehnologija. Mediji mogu biti izvor inspiracije 
i obrazovanja, pružajući djeci prilike da izraze svoje misli i talente. Kroz aktivno 
angažovanje u medijskom svijetu, djeca mogu naučiti kako da koriste tehnologije za 
pozitivne svrhe, kao što su stvaranje sadržaja ili učenje novih vještina.

•	 Socijalizacija kroz medijsku pismenost: Medijska pismenost je integralni dio 
socijalizacije, odnosno odgajanja djece unutar medijskog okruženja. Roditelji 
imaju priliku da kroz razgovore i zajedničko korišćenje medija podstiču kritičko 
razmišljanje. Diskutovanjem o sadržajima koje djeca konzumiraju, roditelji mogu 
pomoći svojoj djeci da razviju sposobnost prepoznavanja istine, kao i razumijevanja 
uticaja medija na njihovo mišljenje i ponašanje.

5.3. Uloga medija

Mediji takođe imaju značajnu ulogu u razvoju medijske pismenosti. Njihova 
odgovornost leži u pružanju tačnih i vejrodostojnih informacija. Kroz etičko izvještavanje 
i jasno označavanje izvora, novinari mogu podići svijest o važnosti provjere činjenica i 
razumijevanja konteksta u kojem se informacije predstavljaju.

•	 Edukativni sadržaji: Medijske organizacije mogu razvijati sadržaje usmjerene na 
obrazovanje javnosti o medijskoj pismenosti. Ovo može uključivati serije tekstova, 
video materijale ili interaktivne platforme koje nude obuku o analizi i kritičkom 
razmišljanju o medijskim sadržajima.

•	 Podsticanje dijalog: Mediji mogu igrati ulogu u podsticanju otvorenog dijaloga o 
medijskim pitanjima, omogućavajući građanima da dijele svoja iskustva i mišljenja. 
Organizovanje javnih diskusija i forumskih događaja može pomoći u osnaživanju 
zajednice i podsticanju aktivnog učešća građana u oblikovanju medijskog okruženja.

Sistematski pristup borbi protiv dezinformacija zahtijeva angažovanje različitih aktera 
unutar društva. Razvoj medijske pismenosti, kao ključna komponenta ovog pristupa, može 
doprinijeti jačanju sposobnosti pojedinaca da kritički razmišljaju o medijskim sadržajima. 
Kroz saradnju obrazovnih institucija, roditelja, šire društvene zajednice i medija, možemo 
stvoriti informisano društvo koje je otpornije na dezinformacije i bolje opremljeno za 
razumijevanje i analizu medijskih poruka.

6. ZAKLJUČAK
Suočavanje sa dezinformacijama postalo je svakodnevni izazov u savremenom 

medijskom okruženju, u kojem se vijesti, komentari i informacije šire velikom brzinom 
putem različitih kanala komunikacije i digitalnih platformi. Cilj ovog priručnika bio je pružiti 
jasan vodič za razumijevanje, prepoznavanje i reagovanje na dezinformacije, osnažujući 
vas da budete kritički nastrojeni korisnici medija i aktivni učesnici u borbi protiv širenja 
lažnih informacija. Kroz temeljno razjašnjenje osnovnih pojmova, postavili smo temelje 
za prepoznavanje razlika između dezinformacija, malinformacija i misinformacija, što vam 
omogućava bolje razumijevanje vrste manipulacija s kojima se susrećete. Prepoznavanje 
dezinformacija kao ključnog signala da nešto nije u redu, kao i uočavanje tehnika poput 
emocionalnih manipulacija, clickbait naslova i manipulisanih slika, osnažuje vas da 
sumnjate u informacije koje se čine neprovjerenim ili previše senzacionalnim. Jedna od 
najvažnijih lekcija iz ovog priručnika je identifikacija izvora dezinformacija. Politički 
akteri, korporacije, a ponekad i pojedinci s određenim interesima često koriste medije kao 
alat za širenje iskrivljenih informacija. Razumijevanje ovih izvora i njihovih motiva pomaže 
vam da razvijete zdrav skepticizam prema informacijama koje dolaze iz određenih kanala ili 
entiteta. Reagovanje na dezinformacije je još jedan ključni korak. Naučiti kako prepoznati, 
analizirati i prijaviti dezinformacije u skladu sa Kodeksom za štampu i online medije ne 
samo da doprinosi zaštiti šire zajednice, već jača vašu ulogu kao informisanog građanina. 
Pravilno reagovanje na dezinformacije, bilo putem prijavljivanja neprovjerenih informacija 
ili razgovora sa prijateljima i porodicom o tačnosti sadržaja, može imati pozitivan uticaj na 
kolektivnu svijest o ovom problemu.

Na kraju, odbrana od dezinformacija leži u dugoročnom jačanju medijskog 
opismenjavanja. Kroz ovaj priručnik stekli ste osnovna znanja o medijskoj pismenosti, 
ali kontinuirano obrazovanje i razvijanje vještina kritičkog razmišljanja ključni su za 
izgradnju otpornosti na dezinformacije u budućnosti. Svaki pojedinac može i treba da 
preuzme aktivnu ulogu u borbi protiv dezinformacija kroz stalno preispitivanje izvora 
informacija, kritičko analiziranje medijskih sadržaja i dijeljenje provjerenih informacija. 
Zaključujemo da dezinformacije predstavljaju ozbiljan izazov za demokratske procese, 
društvenu koheziju i individualnu percepciju stvarnosti. Borba protiv njih počinje s vama 
– kao informisanim i kritičkim korisnikom informacija koji prepoznaje važnost istine, 
transparentnosti i odgovornog medijskog djelovanja. S vremenom, postajući svjesniji i bolje 
opremljeni za prepoznavanje dezinformacija, možemo stvoriti društvo koje je otpornije na 
manipulacije i lažne vijesti, doprinosi istinitom informisanju i čuva povjerenje u medije i 
javnu komunikaciju.

